
“ZAFARNAMA” 
МОНГОЛЫН ТҮҮХЭНД ХОЛБОГДОХ СУРВАЛЖ БОЛОХ НЬ

Товчлол: Зафарнама нь түүхч Низам уд-Дин Шамигийн туурвисан 
Амир Төмөрийн намтар зохиол билээ. Энэхүү бүтээл нь XIV-XV зууны 
Амир Төмөр ба Төмөрийн угсааныхны засаглалын үеийн Төв Ази, 
Азербайжан, Иран, Афганистан, Ирак, Сири, Египет, Туркийн түүхийг 
өгүүлдэг. Низам уд-Дин Шамигийн “Зафарнама” нь Амир Төмөрийн 
түүхийн хамгийн тулгуур бүтээлүүдийн нэг болно.

Түлхүүр үг: Цагадай хан, Төмөрийн улс, Амир Төмөр, Низамуддин 
Шами

Ganbat Lkhundev

THE “ZAFERNAMA” AS AN INVALUABLE RESOURCE 
OF MONGOLIAN HISTORY

The Zafarnama is a biography of Amir Timur written by the historian 
Nizam al-Din Shami. This historical work coversthe history of Central Asia, 
the Golden Horde, Azerbaijan, Iran, Afghanistan, Iraq, Syria, Egypt, Turkey 
and other countries during the reign of Amir Temur and the Temurids in the 
XIV-XV centuries. Nizam al-Din Shami’s “Zafarnama” is one of the most 
important works on the history of Amir Temur.

Key words: Chagadai Khan, Timurid empire, Amir Temur, Nizameddin 
Shami

Амир Төмөр гэж хэн бэ?
Монголын эзэнт гүрэн дөрвөн бүрэлдэхүүн улсуудад хуваагдаж 

улмаар цагийн эрхээр хүч нь бууран доройтож, XIV зууны сүүл 
гэхэд тэдгээр улсын суурин дээр шинэ улсууд буй болов. Эдний нэг 
бол Дундад Ази дахь Цагадайн улсын эзэмшил нутагт төвлөрөн 
байгуулагдсан Төмөрийн улс байлаа. Энэхүү улсыг байгуулсан Төмөр 
бол Цагадайн улсын дөрвөн томоохон овгийн нэгэн болох Барулас 
овгийн төлөөлөгч байсан юм. Түүнийг араб, перс, түрэг сурвалж 
бичгүүдэд “хазгар, доголон” гэх утга бүхий “аксак”,“ленк” гэх мэт 

“доромж” нэрээр тэмдэглэж ирсэн нь хожмын хэлнүүдэд энэ нэрээрээ 
үлдэх шалтгаан болж зарим хэлэнд Тамерлан, Тимурленк гэж бичигдэн 
үлдсэн юм. Төмөрийн улс нь үүсгэн байгуулсан хүнийхээ нэрээр 
нэрлэгдсэн төдийгүй богино хугацаанд Дундад Азийн хүчирхэг улс 
болж чаджээ. Төмөрийн улс нь монголчуудын төрт ёсны түүх, соёл, 
уламжлалыг хадгалсан зэрэг олон зүйлээрээ монголчууд бидний түүхтэй 
мөн холбогдоно.

Амир Төмөрийн талаар Ибн. Арабшах (1450 он); Ибн. Халдун (1406 
он); Низамеддин-и Шами-гийн “Ялалтын дуулал” (Zafername)[Temir 
1949: 351-356; Nizameddin 1949]; Клавихо-гийн (Ruy Gonzales De Clavijo) 
“Дундад Азид аялсан тэмдэглэл” [Clavijo 1993: 5-208]; Сбильбергер-ийн 
(Schiltberger) “Түрэг ба Татаруудын дунд (1394-1427 он)” [Schiltberger 
1995: 9-215]; Бабурын (Zahirüddin Muhammed Babür. 1530 он) “Бабурын 
дуртгал” (Babur’un Hâtıratı) [Babür 1985: 9-622], Шереф ад-Дин Ейзди 
(Şerefeddin-i Yezdî) “Ялалтын дуулал” (Zafernâme), Мирза Хайдер 
Дуглат-ийн (Mirza Haydar Duğlat) “Тарих-и Решидид” (Tarih-i Reşidi) 
[Haider Dughlat 1895; Haydar Duğlat 2006] зэрэг сурвалжийн зохиолуудад 
дэлгэрэнгүй тэмдэглэсэн байдгаас гадна өнөөг хүртэл маш олон 
судалгааны бүтээлүүд барууны орнуудад хэвлэгдсээр иржээ.

Мөн Төмөрийн ордонд байсан ордны түүхчдийн бүтээл, Византи, 
Орос хийгээд арабын сурвалжуудад Төмөрийн талаар нэлээд арвин 
тэмдэглэсэн байх ажээ. Эдгээрийн дотроос Византийн түүхч Дукас, 
Лаоникос (Laonikos Khalkokondyles)-ын бүтээлүүдэд ховор сонин 
зүйлүүдийг гээлгүйгээр тэмдэглэснээрээ эрхгүй анхаарал татдаг. 
Тэдний хувьд Төмөр бол гал усны гашуун зовлонд учруулсан Баязит-
аас чөлөөлж өгсөн бурханы илгээлт гэгддэг байсан гэдэг [Daş 2005: 
45, 54]. Үүнчлэн Төмрийн цэргийн Алтан Ордны Улс руу довтолсон 
довтолгооны талаар зарим мэдээг ч тэмдэглэсэн нь бий. Харин Оросын 
сурвалжийн дотор энэ талаар тусгай нэгэн бүлэг болгон тэмдэглэж 
байжээ [Kamalov 2009: 30]. XV зууны Арабын сурвалжийн мэдээ нь 
ихэнхидээ Төмөрийг эвдэн сүйтгэх дуртай нэгэн хэмээн дүрсэлсэн 
[a.Yüksel 2008: 52-58; b.Yüksel. 2008: 250]. Эдгээр зохиолуудад Анатоли 
хийгээд Сирийн бүс нутагт явуулсан аян дайны талаар өгүүлсэн. Энэ 
бүхнээс үзвэл Төмөрийн түүхийн зохиол нь түүний ордны түүх хийгээд 
харь улс түмнүүдийн бичсэн зохиол гэсэн үндсэн хоёр хэсэгт хуваан авч 
үзэж болох юм. 

“Зафарнама” буюу “Ялалтын дуулал”: Бидний энэ удаад дурдах 
зохиол бол Төмөрийн ордны түүхэнд хамаарах “Зафернама” буюу 

монгол хэлнээ “Ялалтын ном /дуулал” гэх зэргээр орчуулагдан хэлэгдэх 
болсон бүтээл билээ. 

Зохиол хийгээд зохиогчийн тухай: Энэ зохиолын талаар судалсан 
эрдэмтэд Шерефуд-Дин Али Ейзди болон Низам уд-Дин Шами нарын 
зохиосон гурван эх байна гэж үздэг. Үүнд, 

Нэгдүгээрт, Шерефуд-Дин Али Ейзди бээр 1424 онд перс хэлээр 
“Зафарнама” нэрт Амир Төмөрийн түүхийн талаар зохиол туурвисан 
[a. El-Yezdi 1454; b. El-Yezdi 1454] ажээ. XVI зууны эхээр Бухарын хант 
улсын Көчкүнчү ханы (1510-1530 он) хүсэлтээр Мухаммед Али ибн 
Дервиш Али Бухари бээр цагадай хэлнээ буулгажээ. Эл зохиол бол Амир 
Төмөрийн уг сурвалж болох гурван сурвалжийн нэгэн болно. 

Хоёрдугаарт, Низам уд-Дин Шами бээр 1401-1402 онд туурвиж 
эхэлсэн “Зафернама” болно. Перс хэлээр бичигдсэн бөгөөд орос хэлэнд 
хэсэгчилсэн орчуулга хэвлэгдсэн бөгөөд Прага хотноо 1956 онд, Анкара 
хотноо 1949 онд тус тус хэвлэгдсэн байна. Низам уд-Дин Шами нь Амир 
Төмөрийн ордны түүхч болно. Түүний “Зафернама” нэрт зохиол олон 
байдаг учраас бусад сурвалжаас ялган нэрлэхийн тулд “Амир Төмөрийн 
ялгуусан тэмдэглэл” хэмээн нэрлэж болох юм. Низам уд-Дин Шами 
гэх нэрээс үүдэн зохиогч Шам буюу Сирийн Дамаск орчмын нутагт 
төрж өссөн хүмүүн болох нь лавтай. Тэрээр зохиолоо бичих болсон 
шалтгаанаа “Хазрет-и Амир Төмөр (Тэнгэр түүнийг мөнхөд ивээг) 
найман зуун дөрвөн онд /1401-1402 он/ Низам-и Шами надад ном бичих 
зарлиг буулгасны учир билээ” тодорхой дурдсан. 

Зохиолын агуулга: Зохиол нь бүхэлдээ Амир Төмөрийн түүхэнд 
зориулагдсан бөгөөд дараах байдлаар ангилж болно.Үүнд, 

1. 	 Чингис хаан, Зүчи хан, Өгэдэй хаан хийгээд Толуйн тухай товч 
авч үзсэн, 

2. 	 Амир Төмөрийн угсаа гарал, түүний улс төрийн үйл ажиллагааг 
өгүүлсэн, 

3. 	 Алтан ордны улсын хаадын улс төрийн түүхийн талаар тухайлбал, 
Тогтамыш ханы улс төрийн үйл ажиллагаа, Дундад Азийн нийгэм, 
эдийн засаг, соёлын талаар авч үзсэн.Үүнээс гадна Монголын 
түүхэнд шууд холбогдох Өгэдэй, Гүюг, Толуйн хөвгүүн Мөнхийн 
угсааны нийт 14 хаан, Дешт-и Кипчак буюу Кипчакийн тал (Алтан 
ордны улс – Л.Г.) нутгийн 25 хаад, Иракт падишах (Ил хаад – Л.Г.) 
болсон 14 хаад, Цагадайн улсын угсаа залгамжилсан 31 хаадын 
талаар мөн дурдсан. Энд Чингис хааны өвөг дээдэстэй Төмөрийн 
түүх хэрхэн холбогдох талаар Низамуд-Дин Шами, “Сахиб Киран 
Амирийн дээд өвөг нь Барлас овгийн Каражар юм. Чингис (хаан), 

Алтайгаас Сейхун (Сырдарьяа) мөрний дунд урсгал, Жейхун 
(Амударьяа) мөрнийг хүртэл нутгийг түүнд мэдүүлэв” [Nizameddin 
1949: 16] гэж тэмдэглэсэн байна. 

Тус зохиол нь Амир Төмөрийн үйл хэргийг чухалчилан үзэх тул 
1. Амир Төмөр Дундад Азийг эрхшээсэн нь, 2. Мавераннахир ба 
Могулистаны хаадын зөрчил, 3. Бухара, Самарканд хийгээд бусад 
хотуудын амьдрал, 4. Амир Төмөрийн улсын хүчирхэгжилт, аян 
дайнууд, 5. Амир Төмөрийн угсаа зэрэг түүхэнд үйл явдалд анхаарлаа 
хандуулсан байна. Бидний сайн мэдэх “Судрын чуулган” нь дэлхийн 
түүхийн бүтээл боловч Ил хаадын түүхэнд голлон зориулагдсан байдаг 
бол энэ “Зафарнама” нэрт энэхүү зохиол Төмөрийн түүх буюу Цагадайн 
угсааныхны түүхийг голлон авч үзсэн юм.

Зохиол нь Монголын түүхэнд холбогдох Чингис хаан, Өгэдэй хаан, 
Цагадай хан, Хүлэгү хан, Ахмед Тэкүдэр хан зэрэг түүхэн хүмүүс, 
Жалайр, Сүлдүс, Арлат /Арлут, Хэрэйд, Баяд, Татар зэрэг түүхэн овог 
аймгийн талаар дурдсан. Тухайлбал, “Секиз” [Nizameddin 1949: 25] 
хэмээх овгийн талаар тэмдэглэсэн байх бөгөөд энэ түрэг хэлний “найм” 
буюу Найман овгийн тухай хожмын мэдээ болно. 

Улс төрийн ойлголт, ёс заншил: Их хуралдай, Засаг, Ёсун буюу 
Ёс, Зарлиг, Есөөр бэлэг хүргэх уламжлал, Ясагчи буюу цэргийн дэг 
хуулийг сахиулагч гэх мэт. Тухайлбал, Монголын эзэнт гүрний үеийг 
харуулсан миниатюр зурагт хүлэг морьдын дэл, сүүлийг уясан дүрслэл 
ялангуяа тулалдааны дүрслэл дээр олонтаа байдаг. Энэ уламжлал 
их эртний байхаас гадна хожмын монгол гаралтан, түрэг нүүдэлчин 
аймгуудад түгэн дэлгэрч уламжлагдсан юм. “Зафарнама”-гийн мэдээгээр 
тулалдаанд орохын өмнө хүлгийн (дэл), сүүл-ийг уях уламжлал 
[Nizameddin 1949: 50] түгээмэл байсныг тэмдэглэсэн. 

Үүнээс гадна өөр нэгэн чухал уламжлал бол элчийг хүндэтгэх 
тогтсон уламжлал байв. “Дамаск хотыг эзлэхээр дайтаж ахуйд Египетийн 
захирагч өөрийн цэргийн хамт Дамаск хотноо ирж тэдэнтэй хүч хавсран 
Төмөрийн эсрэг дайтав. Тэд гурван хүнийг сонгон хорт хутга өгч, элч 
болгон Амир Төмөрт илгээв. Тэдгээр элч нар зорилгодоо хүрч чадалгүй 
баригдсанд Амир Төмөр: “...бидний засаг ба ёсоор элчийг хөнөөх нь 
үгүй. Гэвч эдгээр гурван элчийн нэг нь хов хутгагч хүмүүн. Түүнийг 
цаазлах учиртай” гэж зарлиг буулгасанд түүнийг цаазлан галд шатааж 
хоёр элчийг суллан орхив” [Nizameddin 1949: 275] гэдэг. Үүнээс үзвэл, 
Дундад Ази дахь монгол гаралт овог аймгуудын дотор монголчуудаас 
үлдсэн олон зан үйл, дэг ёс уламжлагдан хадгалагдаж байсныг мэдэж 
болохоор байна.

Түүхэн газар нутгийн нэршил: Дундад Азийн бүс нутагт эдүгээ 
мартагдсан, нэр нь хувирсан цөөнгүй газар тухайн үед монгол нэршилтэй 
байсныг Низам уд-Дин Шами тэмдэглэсэн. Тухайлбал, Цагадайн улсын 
нэгэн нийслэл, хожим түүхэн үүргээ удаан хугацаанд хадгалж байсан хот 
болох Карши /Харш/ хотын талаар дурдсан. 

Цэргийн нэр томьёо: Тус сурвалжид Монголын эзэнт гүрний үеэс 
Цагадайн улс, түүний залгамж Төмөрийн улсад уламжлагдсан дараах 
цэргийн нэр томьёо хэрэглэгдэж байжээ. Үүнд, Баруун гар - 16, Зүүн гар - 18 
удаа, Булжар буюу цэрэг цугларах газар, Даруга - даргач, Монкулай - манлай 
цэрэг, Гэжигэ- гэзэг, karavul -харуул, heravul /لواره/ - хэрээ цэрэг? [Чингис... 
2012: 176], Dolancavn /نواج نالود/ - долоон зуун, Kahlga /هغلعق/ - хаалга?, 
Nikâvul /لواكن/- нэхүүл цэрэг (Дайсныг нэхэж довтлох цэрэг-Л.Г.) гэх мэт. 
Эдгээр цэрэг, дайны нэр томьёо тус сурвалжид түгээмэл хэрэглэгдэж байгаа 
нь монголчуудын цэргийн уламжлалыг шууд тусган авсан улсын нэг нь 
Төмөрийн улс мөн болохыг илэрхий харуулсан хэрэг юм. 

Түүхэн үйл явдал: “Шейх Али Бахадир Игү Төмөр, Осман Аббас 
түүний эсрэг цэрэглэхээр тушаасан ба бидний падишах Тогтамыш 
(хан)-тай хэлэлцсэн үг, андгай буй. Бид тэдгээр үгс, андгайгаа сахисаар 
буй. Хэрэв энэ түүний их цэрэг аваас бүү тулалд, Буцтугай” хэмээгээд 
тэдгээрийн хойноос Амир хөвгүүн Амиршах-ийг илгээв [Nizameddin 
1949: 122-123] гэж өгүүлдэг. Бусад сурвалжууд Тогтамыш ханд Амир 
Төмөр хэдэнтээ туслан тэтгэж байсныг тодорхой тэмдэглэсэн. 

Мөн тэдний тулалдааны шалтгааны талаар дараах зүйлийг 
тэмдэглэжээ. “Амир... Тогтамышаас асуусан нь, түүнд өршөөл, энэрэлийг 
үзүүлэн бидний дундах ёсон болбоос эцэг, хөвгүүний ёсон мэт. Гэтэл 
ёсгүй хүмүүсийн уршгаар ямар шалтгаанаас эдгээр хүмүүс үрэгдэх 
буюу. Бид өмнө хэлэлцсэн үгс, андгайгаа сахих хэрэгтэй” [Nizameddin 
1949: 123] хэмээжээ. Энэ бүхэн нь Алтан ордны улс хийгээд Төмөрийн 
улсын түүхийг тодруулахад чухал мэдээ занги тус зохиолд агуулагдаж 
байгаагийн нэгэн гэрч билээ. 

ТӨГСГӨЛ
Зафарнама бол дэлхийн түүхэнд нэр нь мөнхөрсөн Амир Төмөрийн 

ялгуулсан ялалт, үйл хэргийг тэмдэглэсэн зохиол төдийгүй Дундад Азийн 
ард түмнүүдийн түүхийн чухал нэгэн сурвалж болно. XIV-XV зууны 
Амир Төмөрийн үеийн Төв Ази, Азербайжан, Иран, Афганистан, Ирак, 
Сири, Египет, Туркийн түүхийг баримттайгаар Төмөрийн он дараалал, үйл 
явдалтай холбон өгүүлсэн бүтээл билээ.

Тус сурвалж нь Дундад Азийн түүхэнд Монголын эзэнт гүрний 

монголчуудын үлдээсэн ул мөр, нөлөөг таньж мэдэхэд чухал ач 
холбогдолтой. Тухайлбал, Монголын эзэнт гүрний дараах овог 
аймгуудын нүүдэл, байршил, улс төрийн оролцоог тус сурвалж нь 
тодорхой харуулсан. 

Цагадайн улс, түүний суурин дээр байгуулагдсан Төмөрийн улс нь 
улс төр, цэрэг, иргэний олон нэр томьёо, төрийн байгуулалтай холбогдох 
цөөнгүй зүйлийг Монголын эзэнт гүрнээс Цагадайн улсаар өртөөлөн 
авсны учир тус сурвалж нь монголчуудын түүхийн бас нэгэн сурвалж 
болох бүрэн боломжтой гэж үзэж байна. 

